
Sumarleyfi 2021 – samantekt á sumarleyfisrétti starfsmanna leikskólans 
umfram sumarlokun í 20 virka daga og afleiðingum.

Við síðustu kjarasamninga jókst sumarleyfisréttur starfsmanna leikskólans og eiga nú allir 
rétt á 30 daga sumarleyfi miðað við fullt ársstarf. Skv. samningum á starfsmaður rétt á að fá 
allt orlof sitt á sumarorlofstímabilinu, verði því við komið vegna þarfa stofnunarinnar.

Í 4. gr. orlofslaga nr. 30/1987 segir: „Orlof samkvæmt lögum þessum skal veitt í einu lagi á 
tímabilinu frá 2. maí til 15. september. Heimilt er í kjarasamningum stéttarfélaga að kveða á 
um skemmra orlof á fyrrgreindu tímabili, þó að lágmarki 14 daga á sumarorlofstímabilinu, ef 
veigamiklar rekstrarástæður gera það brýnt."

Sumarorlofstíminn er nú skv. samningum 15. maí -30. september en 5 stéttarfélög koma að 
leikskólanum, FL, FSL, SDS, Verkalýsfélag Snæf. og BHM. Sumarið 2020 var leikskólinn 
lokaður í 20 virka daga og náðist ekki nema hluti af sumarleyfisrétti starfsmanna á því 
orlofstímabili. 

14. janúar 2021 er staðan á sumarleyfisréttinum sú að enn standa eftir um 120 dagar hjá 19 
starfsmönnum. Uppreiknað eftir klst. þar sem ekki eru allir í 100% starfi eru ca. 110 dagar. 
Reiknast það til að um 5 mánuði sé að ræða ef alltaf væri einhver í fríi hvern dag, svo unnt 
yrði að klára þá daga. Reynt verður eins og mögulegt er að klára þessa daga áður en nýr 
sumarorlofstími hefst en það er ljóst að það á eftir að valda töluverðu álagi á kennara og 
nemendur og alls óvíst hvort það takist.

Vegna sumarlokunar í aðeins 20 virka daga sumarið 2021 munu 21 starfsmaður leikskólans 
eiga eftir 10 daga í orlofsrétt. Það þýðir að 210 dagar munu standa eftir eða uppreiknað eftir 
stöðugildunum rúmlega 190 dagar sem eru u.þ.b. 9 mánuðir ef alltaf væri einn starfsmaður í 
fríi. 

Samtals gera þetta því u.þ.b. 14 mánuði svo um meira en heila stöðu er að ræða í 
afleysingum bara til að dekka sumarorlofsréttinn. Grunnlaun rúmlega 20 ára starfsmanns 
með stúdentspróf eru nú kr. 412.568,- sem gera 5.775.952,- á 14 mánuðum og eru þá ekki 
talin með launatengd gjöld og annar launakostnaður. 

En eins og allir gera sér væntanlega grein fyrir þá eru afleysingar á sumarleyfi 
leikskólastarfsmanna ekki leystar á þann hátt að hver taki við af öðrum heldur þarf að ná 
sem mestu á sumarorlofstímanum og því nokkuð margir í fríi í einu. Raunhæfur tími fyrir 
frítöku er 1. júní til 15. ágúst því annað hentar skólastarfi mjög illa. Best er ef ekki er mikið 
af fríi utan þess tíma þó vissulega óski einstaka starfsmenn eftir fríi á öðrum tímum. Það þarf 
þó að vera í algjöru lágmarki til að raska ekki skólastarfinu of mikið. Þessi tímasetning er 
einnig sá tími sem hugsanlega yrði hægt að fá sumarafleysingu t.d. menntaskóla eða 
háskólafólk. Sá tími sem þorri starfsmanna er í fríi þarf að vera sem allra stystur og því ljóst 
að 7 samfelldar vikur þurfa líklega að liggja þar undir enda er réttur starfsmanna til samfellds 
orlofs skýr ef óskað er eftir því (4 vikur lokun og 3 vikur lágmarks starfsemi með tilheyrandi 
sameiningu deilda). Í lágmarks starfsemi er nauðsynlegt að fjöldi nemenda sé nákvæmlega 
ljós á hverju tímabili.



Eins og þetta lítur út núna þá er ljóst að helmingur starfsmanna mun þurfa að fá frí amk. viku 
fyrir sumarlokun, jafnvel meira ef fjöldi nemenda leyfir  og hinn helmingurinn í fyrstu viku 
eftir sumarlokun en eftir það er nauðsynlegt að svo til fullmannað sé orðið. Það er ljóst að 
ekki verður auðvelt að leysa þann tíma og það verður ekki gert með vinnuskólanemendum 
sem ekki mega bera ábyrgð á hópi barna. 

Til að ná sem mestu af orlofi frá 1.júní-15. ágúst (sem teljast næsta sumar 32 vinnudagar 
m.v. 20 daga lokun) þyrfti því minnst 2-3 starfsmenn yfir 18 aldri og hugsanlega 2 yngri en þó 
ekki grunnskólanemendur. Að jafnaði þyrftu 4-5 starfsmenn að vera í fríi í einu til að klára 
allt upp (9 dagar af 32 fara í að dekka vikurnar fyrir og eftir lokun og þá standa eftir 23 dagar 
af tímabilinu til að dekka ca. 110 daga orlofs), að því gefnu að takist hafi að vinna niður 
dagana frá 2020 fyrir 15. maí. Einnig vitum við af reynslunni að eitthvað verður um 
veikindaafleysingu. 

Taka þarf með í reikninginn:

 Til að ná sem mestu af gömlum dögum er nauðsynlegt að hafa lágmarks starfsemi í 
dymbilviku þannig að foreldrar þurfi að sækja um vistun þá daga, líkt og gert var um 
jólin.

 Leikskólinn þarf líklega einnig að vera með lágmarks starfsemi tvær vikur fyrir 
sumarlokun og eina viku eftir sumarlokun. Í því fellst m.a. að sameina þarf deildir og 
að einungis þurfi að ræsta hluta húsnæðisins. Einnig verður matseld að vera einföld 
og hugsanlega meira notast við tilbúna rétti og matvæli sem er kostnaðarsamara.   

 Elstu nemendur leikskólans koma ekki aftur í leikskólann eftir sumarlokun.
 Færsla á milli deilda hefst ekki fyrr en eftir að viku með lágmarks starfsemi líkur eftir 

sumarlokun og allar deildir opnar að nýju.
 Aðlögun nýrra nemenda seinkar um viku frá því sem tíðkast hefur þar sem stór hluti 

kennara kemur ekki inn í vinnu við opnun leikskólans. Alögun hefst því í þriðju viku 
frá opnun.

 Starfsfólk yngri en 18 ára getur ekki tekið ábyrgð á barnahópi og ef 
vinnuskólanemendur koma til vinnu líkt og undanfarin ár eru þau til aðstoðar og því 
ákveðin lágmarksmönnun fastra starfsmanna nauðsynleg á hverjum tíma.

 Foreldrar/forráðamenn þurfa að sækja um fyrir 15. maí ef óskað er eftir vistun á 
þeim tíma sem lágmarksstarfsemi er. 

 Getur Stykkishólmsbær útvegar sumarafleysingafólkinu verkefni í sumarlokuninni svo 
það haldi launum allt sumarið ef óskað er eftir því?

 Óvissuþættirnir eru mjög margir t.d. að ekki er vitað fyrr en eftir 15. maí hvort 
nemendum fækki það mikið í kringum sumarlokunina að unnt verði að heimila 
helmingi starfsmanna að taka orlof í einu. Hvort að þetta sé yfirleitt hægt veltur á 
því. 

 Að ofansögðu þá er um að ræða þörf fyrir allt að 5 starfsmenn í afleysingum frá 1. 
júní – 15. ágúst (3 eldri og 2 yngri). Það jafnast á við rúmlega eitt stöðugildi miðað við 
ársstarf. Gott er að hafa það í huganum við kostnaðarútreikninga. En þetta skýrist 
þegar nemendafjöldi verður þekktur.



 Skynsamlegt er að bjóða áfram aukið sumarleyfi líkt og verið hefur undanfarin ár 
með álíka skilmálum. Sækja þarf um fyrir 15. maí.

Leikskólastjórar hafa farið fram á að fá að loka 4 daga í viðbót til að klóra aðeins í bakkann 
með sumarleyfisréttinn og festa þann tíma aftur. Ekki hefur verið pólitískur vilji til að koma 
til móts við það skv. fundargerðum bæjarráðs og bæjarstjórnar. Kjörnir fulltrúar í skólanefnd 
virðast heldur ekki hafa skilning á þessu máli og eru ekki að reynast sá stuðningur sem 
leikskólastjórnendur myndu kjósa að hafa frá þeim sem ráðnir eru til að gæta hagsmuna 
skólastarfsins í þágu allra bæjarbúa en ekki einstakra hópa eða einstaklinga sbr. erindisbréf 
nefndarinnar. Það myndi ekki leysa allan vandann að fara aftur í sama formið 24 virka daga, 
en vissulega minnka hann töluvert. Eftir sem áður yrði samt sem áður þörf á einhverri 
sumarafleysingu bara ekki eins mikilli. 

Leikskólastjórnendur munu ávallt mæla með því að hafa sumarlokunina frekar lengur en 
skemur til að röskun á skólastarfinu verði sem minnst og öryggi og vellíðan nemendanna 
sem mest og best. Ef fjárhagurinn er knappur þá er það einnig hagkvæmasti kosturinn og 
vildi leikskólafólkið gjarnan sjá þá fjármuni fara í eitthvað uppbyggilegt s.s. nýja byggingu 
eða bættan aðbúnað fremur en afleysingarstarfsmenn á sumrin. Það skal einnig bent á það 
að leikskólar á Snæfellsnesi loka allir í 25 virka daga næsta sumar.

